
■ GLION 

Il consorzi da scola
festivescha giubileum

(abc) Treis onns avon la Secunda uiara
mundiala han 36 vischnauncas sursilva-
nas decidiu in engaschi a favur dalla sco-
laziun dalla giuventetgna. Avon 70 onns
han quellas vischnauncas fundau la sco-
la secundara districtuala a Glion. Sonda
proxima commemorescha il Consorzi da
scola Glion e contuorn il 70avel anniver-
sari dapi la fundaziun. Tochen 1971, pia
duront 35 onns, ei la scola secundara di-
strictuala stada il scalem superiur dallas
vischnauncas da Glion e contuorn. Quei
onn han ins integrau la scola reala sursil-
vana e fundau il consorzi secundar/real.
Pliras generaziuns da giuvenils dils vitgs
han frequentau il scalem superiur a Gli-
on ed empriu d’enconuscher persunali-
tads sco Alfons Maissen, Töna Schmidt,
Gion Cavelti, Leo Bundi, Richard Cavi-
gelli, Anselm Quinter e Christian
Darms. Quei davosnumnau ha sez fre-
quentau la scola secundara a Glion. Igl
onn 1943 havevan ses geniturs tarmess il
buob da 13 onns naven da Flond giu
Glion a scola. «Per emprender tudestg»
eis el vegnius ord siu pign igniv giu el
marcau. Christian Darms raquenta au-
tenticamein ella broschura festiva co el
ha fatg enconuschientscha culla scola dil
consorzi. 15 onns pli tard eis el vegnius
pladius scolast secundar. 

Christian Darms e siu collega Anselm
Quinter ein stai fideivels duront 36 onns
a quei menaschi da scola a Glion. Els ein
stai predestinai da redeger ina cronica fe-
stiva pigl anniversari da 70 onns. La bro-
schura interessanta da 100 paginas cun-
tegn numerus texts, fotografias, graficas e
statisticas da scolasts e persunal. Ils auturs
raquentan dall’entschatta e dalla finamira
ch’ils fundaturs han giu igl onn 1936. Il
maun public e las persunas che fuvan da
lezzas uras al guvernagl han profitau d’ina
donaziun dil grond fautur Anton Cado-
nau (1850–1929). Quel haveva testa-
mentau ina summa da 150 000 francs
aposta per fundar ina scola dil scalem su-
periur. Il Consorzi da scola Glion e con-
tuorn pren era la caschun dil giubileum
da mirar anavon. La broschura cuntegn
ina contribuziun finala cul tetel «Quo va-
dis, SGV Ilanz und Umgebung». 

Sonda proxima, allas 19.15 ha liug a Glion 
la fiasta da giubileum cul program dalla sera.
Magistraglia e scolars han preparau in teater
cul tetel «El daventa 70».

Segirar l’avegnir e pajar damain taglia cun il plan da prevenziun 3

Cun nus vers novs orizonts

Realisai Voss plans da l’avegnir e pajai a medem temp damain taglia cun il plan da prevenziun 3 da la Raiffeisen.

As decidai anc avant Nadal per il plan da prevenziun 3 e pajai Vossa contribuziun da prevenziun.

Vus gia l’onn vegnint d’avantatgs fiscals e dal tschains privilegià. Nus As cussegliain gugent persunalmain.

www.raiffeisen.ch

Limitas da pajament 2006

Persunas cun activitad da gudogn e cassa

•
da pensiun: max. CHF 6’192.–

Persunas cun activitad da gudogn senza cassa  

•
da pensiun: 20% da lur entradas, max. CHF 30’960.–

reclama

Uniun ceciliana 
dalla Surselva

■ La radunonza da delegai dalla Uniun
ceciliana dalla Surselva ha liug en la Sen-
tupada a Laax e buc en casa da scola sco
annunziau als chors! Parcadis sper il Lag
da Laax. 

Per UCS: Il president

■ LITTERATURA

Candreia e Nussbaumer
prelegian a Glion

(mc) Questa sera allas 19.30 vegnan il
scribent romontsch Linard Candreia
(49) e la scribenta tudestga Janette
Nussbaumer a presentar ella sala dalla
casa cumin a Glion lur novas ediziuns.
Ferton che Candreia vegn a preleger
ord siu cudisch biling «miniaturas –
miniaturen» vegn Nussbaumer a pre-
sentar sia novissima publicaziun «Ge-
heimnisvolles Nivagl».

Il niev cudisch da Linard Candreia,
oriunds dalla Val d’Alvra e sesents a
Laufen BL, cumpeglia varga 100 hi-
storias cuortas, episodas ed anecdotas
ch’el ha percepiu sin sias sentupadas
ell’ustria, sin viadi culla viafier ni sin
turas cul velo montan. Candreia ha in
fin dun da tedlar, retener e reflectar 
historias naschidas ord raquintaziuns
che la veta quotidiana da ses inter-
locuturs han scret. Linard Candreia
ch’instruescha actualmein al progim-
nasi da Laufen ei era enconuschents
entras columnas e raquents publicai en
La Quotidiana e prelegi al Radio Ro-
montsch.

L’autura Janette Nussbauemer ha
passentau in ordvart dir temps da giu-
ventetgna egl uclaun grischun da Ni-
vagl. Gia baul ha ella stuiu bandunar
sia patria nativa ed ella ha passentau la
gronda part da sia veta ella vischinon-
za da Basilea. Ella ei mumma da duas
feglias carschidas e viva actualmein cun
siu um ella Val Renana dil cantun S.
Gagl. En siu niev cudisch entra l’autu-
ra en dialog cun olmas mortas. Cun en-
gaschi e perschuasiun raquenta ella da
talas sentupadas, magari humoristicas,
magari trestas e pensivas. Il cudisch dat
era in sguard el mund serrau dil vitg
muntagnard. Organisada vegn la sera
litterara dalla libraria Maggi.

Ambassadur dil cant e dil Grischun
La regenza grischuna ha undrau Armin Caduff cun in premi da renconuschientscha

DA GIUSEP VENZIN

■ Il venderdis vargau ei il schef dalla
Compagnia Rossini Armin Caduff da
Danis vegnius undraus cul premi da
renconuschientscha dalla regenza gri-
schuna. In ulteriur undrau il venderdis
vargau, il teolog e psicoterapeut Giosch
Albrecht da Rueun, ha caracterisau sia ve-
ta sco ina «veta fascinonta d’in pastur».
Armin Caduff caracterisescha sia veta sco
ina veta «fascinonta d’in cantadur.» Avon
diesch onns ei il cantadur vegnius remu-
neraus per siu engaschi sco ambassadur
dil Grischun. Quei eis el restaus tochen il
di dad oz. 

Fascinaziun cuzzonta
Avon biebein 25 onns ha Armin Caduff
fatg furori culs Trubadurs Sursilvans e
diesch onns pli tard ei La Compagnia
Rossini sesviluppada. A Turitg, Augsburg,
Salzburg, Pesaro e Pisa ei il bab d’ina fe-
glia e dus fegls sescolaus e sepreparaus per
las sfidas ed aventuras. Cun La Compa-
gnia Rossini ha il maestro gudiu ina fas-
cinaziun cuzzonta. Puncts culminonts
datti tut a dubel. L’opera «I Lombardi» da
Giuseppe Verdi presentada la stad varga-
da a Sursaissa ei stada in da quels puncts
culminonts, in auter suonda gia la stad
proxima culla presentaziun dall’opera
«Moses» da Gioacchino Rossini ella ten-
da magica da Sursaissa. «Finamira – svi-
lup –  pazienzia» numna Armin Caduff
las premissas per la fascinaziun cuzzonta.
Il maestro dalla Compagnia Rossini ha
aunc finamiras, mo negins siemis: «Jeu
haiel realisau tut mes siemis», eis el per-
schuadius. Ina da sias finamiras ei da re-
star sauns: «Jeu giavischel ina buna sana-
dad. Mo cun buna sanadad saiel jeu can-
tar vinavon. Sco cantadur bass saiel jeu
aunc far quei dus decennis.» 

Arranschar cun pissiun
Da clamada ei Armin Caduff cantadur.
Mo el ei aunc dapli: «La gronda part da
mia lavur ei arranschar.» Christoph De-
marmels, il pianist da La Compagnia Ros-
sini, scriva ella broschura da giubileum
digl ensemble: «Armin Caduff enconu-
scha la litteratura d’operas e concert sco
paucs auters. Leu tscherca el las rosinas ed
arranscha quellas schi perfetg che schizun

ils expert han breigias da differenziar sias
ovras digl original.» La fantasia creativa
d’Armin Caduff e sia cumpetenza seigien
multifaras e senza cunfins. Il ludau con-
ceda: «Ei dat strusch litteratura scretta per
in ensemble sco La Compagnia Rossini.
Aschia ha ei num arranschar sez.» Tochen
il di dad oz ha Armin Caduff realisau var-
ga 200 arranschaments per La Compa-
gnia Rossini. «Gie, quei ei era ina part dil
success», di el. Tier igl arranschar sto Ar-
min Caduff era tschercar ils texts per las
presentaziuns e beinsavens scriva el sez
quels texts. 

La pli gronda satisfacziun
Cun Maria Catrina e Flurin ha Armin
Caduff dus agens affons che suondan ses
fastitgs: «Quei ei la pli gronda satisfac-
ziun pusseivla», conceda el e di: «Nuot ei
succediu cun sforz, quei ei clamada.» Mo
il cantadur spetga buca che siu fegl sur-
prendi ton pli spert la bitgetta dalla Com-
pagnia Rossini: «Quei restrenschess siu
horizont. El duei far ina atgna carriera sco
solist, ei emporta buca nua.» La Compa-
gnia Rossini seigi ina excellenta platta-
fuorma per ina carriera, ei Armin Caduff
perschuadius. 

La pli gronda part dils cantadurs dalla
Compagnia Rossini ha il maestro scolau.

El sez di: «Igl ei plitost in sviluppar ch’in
scolar. Jeu lavurel bugen cun cantadurs
ch’jeu haiel sviluppau.» Il persunal digl
ensemble seigi in persunal fideivel: «Quei
facilitescha igl engaschi.» 

Culla medema pissiun
«Ei dat strusch in liug nua ch’jeu saiel se-
distaccar dil cant e dalla musica», di Ar-
min Caduff. Tuttina ha el anflau quei
liug. «Cun dar golf ei quei il cass.» Per far
in plascher a sia dunna Lisabet – era ella
conta ella Compagnia Rossini – seigi el
separticipaus avon onns ad in cuors d’en-
tscheviders cun in giugadur professiunal
a Breil. «Jeu sun staus incantaus digl em-
prem mument naven.» Armin Caduff ta-
xescha il sport da golf sco in sport creativ
che drovi las medemas premissas sco il
cant e la musica: Finamira – svilup – pa-
zienzia. Ferton che la feglia Anna Catrina
ed il Fegl Flurin caminan els fastitgs dil
bab pertuccont il cant, parta il fegl Ursin
la pissiun da dar golf cun siu bab e sia
mumma. El ei lundervi das sescolar tier
scolast da golf. Golf e Belcanto cumbine-
scha Armin Caduff e La Compagnia Ros-
sini primavera proxima el pli grond res-
sort da golf europè Bad Griesbach en Tia-
ratudestga.

Ina veta fascinonta da cantadur.    

Armin Caduff (foto
dalla opera I Lom-
bardi) ha retschiert
in premi da renco-
nuschientscha dal-
la regenza grischu-
na. El numna sia
veta ina «veta fas-
cinonta d’in canta-
dur». FOTO G. VENZIN


